
Samavedakrita Shiva Stuti

సామవేదకృతా శివస్తుతిః

(శివరహస్యాన్తర్గతే  ఈశాఖ్యే)
సామవేద ఉవాచ ।
అగ్నిరూపో మహాదేవో మామాయాతు స వీతయే ।
హవ్యదాతారమీశానం హవ్యభోక్తారమీశ్వరమ్ ॥ ౩॥
గృభ్ణామి  వచసా సామ్నా మనసైవ  మహేశ్వరమ్ ।
సవితుర్భాసకం తేజో భర్గమేవముపాస్మహే  ॥ ౪॥
స ధియో సర్వజన్తూనాం యో వః సమయక్ప్రచోదయాత్ ।
భూర్భువఃస్వస్తథా సత్యం స ఏవ పరమేశ్వరః ॥ ౫॥
తద్వో గాయామి దేవేశం పురుషం పరమేశ్వరమ్ ।
ఆవోరాజానమేవేశమధ్వరస్య మహేశ్వరమ్ ॥౬॥
హోతారం సత్యజం దేవం రోదస్యోరీశ్వరం పరమ్ ।
అగ్నిమేవం విరూపాక్షం మరణాత్పూర్వమీశ్వరమ్ ॥ ౭॥
హిరణ్యరూపం దేవేశం వృణుధ్వమవశం సురాః ।
అర్థపతిర్మిత్రపతిః   శివః క్షేత్రపతిః  సురాః ॥౮॥
శివో ధనపతిః శమ్భుః సువః పతిరపీశ్వరః ।
నమస్తస్మై  మహేశాయ నమస్తస్మై  కపర్దినే  ॥౯॥
త్ర్యమ్బకాయ  నమస్తస్మై  క్రవ్యేభ్యశ్చ  నమో నమః ।
అన్నాయ చ నమో నిత్యమన్నాధిపతయే నమః ॥ ౧౦॥
సంవృతే వివృతే చైవ  ప్రత్యశ్రావ్యే   నమో నమః ।
క్రవ్యేభ్యశ్చ  విరీకేభ్యో మృడాయ చ నమో నమః ॥ ౧౧॥
మయి మన్యుం క్షమస్వేశ దోహం గాయామి శఙ్కర ।
త్వామర్చయామి విశ్వేశం పరమాత్మానమీశ్వరమ్ ॥ ౧౨॥

యదిదం విశ్వభూతం చ త్వయ్యేవ లయమేష్యతి ।
నమో నమస్తే దేవాయ నమస్తేఽస్తు సదా మమ ॥ ౧౩॥
చన్ద్రరూపాయ  చ నమః శుక్రరూపాయ  తే నమః ।
మఖాయ చ నమస్తుభ్యం ఓజసే తే నమో నమః ॥ ౧౪॥
సహసే తే నమస్తుభ్యం ఋతవే తే నమో నమః ।
బృహతే నమస్తుభ్యం సుఖాయ చ నమో నమః ॥ ౧౫॥
జ్యోతిషే తే నమస్తుభ్యం త్వాం దధే హృదయే సదా ।
ఏభిర్నామభిరేవేశం స్తోభైర్గాయామి   శఙ్కర ॥ ౧౬॥
ఔష్ణైరిత్వా  మహాదేవం హవామి పరమేశ్వరమ్ ।
ఓం వాగ్భా తవ దేవేశ సర్వభాసకరీ ప్రభో  ॥ ౧౭॥
సోమోఽయం జనితా దేవః పవతే శఙ్కరః స్వయమ్ ।
సోమోఽయం జనితా దేవో మతీనాం పరమేశ్వరః ॥ ౧౮॥
సోమోఽయం జనితా దేవో దివః శఙ్కర ఈశ్వరః ।
సోమోఽయం జనితా దేవః పృథివ్యాః పరమేశ్వరః ॥ ౧౯॥
సోమోఽయం జనితా దేవో అగ్నేః సాక్షాన్మహేశ్వరః ।
సోమోఽయం జనితా దేవః సూర్యస్య భవ ఈశ్వరః ॥౨౦॥
సోమోఽయం జనితా దేవో విష్ణోశ్చాపి  త్రియమ్బకః  ।
ఏషోఽన్తరా మహాదేవ ఆదిత్యే శ్రూయతే  విభుః ॥౨౧॥
హిరణ్యశ్మశ్రురీశానో  హిరణ్మయసుకేశవాన్ ।
సర్వ ఏవ సువర్ణోఽయం  శివో హ్యాప్రణఖాత్సురాః  ॥౨౨॥
సీమాభూమా మహానాత్మా విశ్వరూపో మహేశ్వరః ।
కం ఖం బ్రహ్మేశ్వరో  హ్యేష మహాదేవః ప్రకాశతే  ॥౨౩॥
వైశ్వానరాత్మా  త్రిమధుస్త్రిసుపర్ణోహ్యతీన్ద్రియః     ।
అపావృతం చ తద్ద్వారం  సదా పశ్యన్తి సూరయః ॥౨౪॥
విరాట్ స్వరాట్ తథా సంరాట్ భగవాన్ రుద్ర ఏవ హి ।
యుజోత్వాత్యాదయో వాచం గాయేత్త్వాశతవర్తనమ్ ॥౨౫॥
మహేన్ద్రాత్మా  వామదేవ్యో జ్యేష్ఠేరాజానహిం  కృతః ।
వైరూప  వైశ్వరూపాత్మా  సర్వాత్మా పరమేశ్వరః ॥౨౬॥

మహావైరాజ  సుప్రీతో  వైశ్వామిత్రస్తుతః   శివః ।
అష్టదంష్ట్రారవప్రీత    ఏక ఏవ మహేశ్వరః ॥౨౭॥
యజధ్వం శ్రీమహాదేవం  లభధ్వం ముక్తిముత్తమామ్ ।౨౮.౧
॥ ఇతి శివరహస్యాన్తర్గతే  సామవేదకృతా శివస్తుతిః సమ్పూర్ణా ॥
-॥ శ్రీశివరహస్యమ్  ।ఈశాఖ్యః ద్వాదశమాంశః ।అధ్యాయః ౪సామవేదాథర్వవేదకృతస్తుతిః
। ౩-౨౮.౧ ॥
- .. shrIshivarahasyam . IshAkhyaH dvAdashamAMshaH . adhyAyaH 4 sAmavedAtharvavedakRRitastutiH

. 3-28.1 ..

Notes:

Sāmavedaసామవేద; delivers at the site of DakṣaYajñaదక్షయజ్ఞ , a eulogy in favor of Śiva

శివ.

